
ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2014 ԹՎԱԿԱՆԻ ԴԵԿՏԵՄԲԵՐԻ 18-Ի N 1444-Ն ՈՐՈՇՄԱՆ ՄԵՋ ԼՐԱՑՈՒՄ ԵՎ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. Իրավական ակտի անհրաժեշտությունը (նպատակը)
Նպատակը Սահմանամերձ համայնքների սոցիալական աջակցության մասին ՀՀ օրենքի դրույթների տարածումն է Ադրբեջանի կողմից 2020 թվականի սեպտեմբերի 27-ին Արցախի Հանրապետության դեմ սկսված պատերազմական գործողությունների հետևանքով փաստացի սահմանամերձ դարձած ՀՀ Սյունիքի մարզի Կապան համայնքի Վարդավանք բնակավայրի բնակիչների վրա: 
2. Կարգավորման հարաբերությունների ներկա վիճակը և առկա խնդիրները
	«Սահմանամերձ համայնքների սոցիալական աջակցության մասին» ՀՀ օրենքով նախատեսված աջակցությունը տրամադրվում է Կառավարության 2014 թվականի դեկտեմբերի 18-ի N1444-Ն որոշման (այսուհետ՝ որոշում) N1 հավելվածով նախատեսված սահմանամերձ համայնքների համապատասխան բնակավայրերի բնակիչներին։
2020 թվականի սեպտեմբերի 27-ից Արցախի Հանրապետության դեմ սկսված պատերազմական գործողությունների հետևանքով Արցախի մի շարք շրջաններ անցել են Ադրբեջանի Հանրապետության վերահսկողության տակ, որի արդյունքում ՀՀ մի շարք բնակավայրեր դարձել են փաստացի սահմանամերձ: Այդ կապակցությամբ որոշման N1 հավելվածով նախատեսված սահմանամերձ համայնքների բնակավայրերի ցանկում ներառվել են նաև Սյունիքի մարզի 37 բնակավայրեր։
	Վարդավանք բնակավայրը գտնվում է սահմանից 3,2 կմ հեռավորության վրա և դիտարկվում է հակառակորդի զինված ուժերի կողմից, սակայն ընդգրկված չէ վերը նշված ցանկում։ 
Համաձայն ՀՀ պաշտպանության նախարարության 27.04.2022թ. NՊՆ/510/2038-2022 գրությամբ ներկայացված տեղեկատվության՝ վերջինս չի առարկում Վարդավանք բնակավայրը ՀՀ կառավարության 2014 թվականի դեկտեմբերի 18-ի N1444-Ն որոշմամբ սահմանված՝ սոցիալական աջակցություն ստացող սահմանամերձ բնակավայրերի ցանկում ներառելուն։
3. Առկա խնդիրների առաջարկվող լուծումները
	Հաշվի առնելով նշված բնակավայրի տեղադիրքը, գյուղատնտեսական նշանակության հողատարածքների հեռավորությունը սահմանից (առաջնագծից) և կարևորելով ազգաբնակչության արդարացի պահանջը, առաջարկվում է ՀՀ կառավարության 2014 թվականի դեկտեմբերի 18-ի N1444-Ն որոշմամբ սահմանված՝ սոցիալական աջակցություն ստացող սահմանամերձ համայնքների բնակավայրերի ցանկում ընդգրկել նաև ՀՀ Սյունիքի մարզի Կապան համայնքի Վարդավանք բնակավայրը:
4. Կարգավորման առարկան
 	Նախագծի կարգավորման առարկան՝ Վարդավանք բնակավայրի ընտանիքներին անշարժ գույքի հարկի, բնական գազի, էլեկտրաէներգիայի, ոռոգման ջրի սակագնի նկատմամբ Որոշմամբ տրվող արտոնություններն են:
5. Նախագծի մշակման գործընթացում ներգրավված ինստիտուտները և անձինք     
Նախագծի մշակումն իրականացվել է Սյունիքի մարզպետարանի կողմից։
6. Իրավական ակտի կիրառման դեպքում ակնկալվող արդյունքը
Նախագծի ընդունման արդյունքում Վարդավանք բնակավայրը ևս կօգտվի սահմանամերձ բնակավայրերի համար «Սահմանամերձ համայնքների սոցիալական աջակցության մասին» օրենքով նախատեսված սոցիալական աջակցությունից և արդյունքում կբարելավվեն բնակավայրի ընտանիքների կենսապայմանները:
7. Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին
«Հայաստանի Հանրապետության կառավարության 2014 թվականի դեկտեմբերի 18-ի N1444-Ն որոշման մեջ լրացում և փոփոխություն կատարելու մասին» Հայաստանի Հանրապետության կառավարության որոշման նախագծի ընդունման առնչությամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա:
8. Իրավական ակտն ընդունելու կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին
[bookmark: _GoBack]«Հայաստանի Հանրապետության կառավարության 2014 թվականի դեկտեմբերի 18-ի N1444-Ն որոշման մեջ լրացում և փոփոխություն կատարելու մասին» Հայաստանի Հանրապետության կառավարության որոշման նախագծի ընդունման դեպքում Հայաստանի Հանրապետության պետական բյուջեի ծախսերը կավելանան շուրջ 2.0-2.7 մլն դրամով:
9. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
«Հայաստանի Հանրապետության կառավարության 2014 թվականի դեկտեմբերի 18-ի N1444-Ն որոշման մեջ լրացում և փոփոխություն կատարելու մասին» Հայաստանի Հանրապետության կառավարության որոշման նախագիծը բխում է Հայաստանի Հանրապետության կառավարության 2021-2026 թվականների գործունեության միջոցառումների ծրագրի «Տարածքային կառավարման և ենթակառուցվածքների նախարարություն» բաժնի 2-րդ «Հանրապետության տարածքային համաչափ զարգացման, տարածքների սոցիալտնտեսական կայունության և հետագա տնտեսական ակտիվության և աճի ապահովում» կետի 2.1 «Սահմանամերձ համայնքների բնակիչների սոցիալտնտեսական վիճակի բարելավմանն ուղղված աջակցության ծրագրերի իրականացում» ենթակետից։




